
ABSTRAK


Isu pengabaian hak, penganiayaan pekerjaan dan pengeksploitasian terhadap pekerja orang muda bukanlah fenomena baru. Menurut perundangan, seseorang migran yang tidak mencapai umur 21 tahun tidak dibenarkan mendaftar sebagai pekerja migran. Namun begitu  di Sabah,  orang muda diambil bekerja tanpa mengira dari mana asal mereka. Hakikat bahawa mereka dieksploitasi menimbulkan kemungkinan mereka boleh dikategorikan sebagai mangsa pemerdagangan orang atau diseludup masuk ke Sabah oleh agen-agen penyeludup. Sebaliknya, globalisasi mempengaruhi perkembangan ekonomi dan ini membuka peluang pekerjaan termasuk bagi golongan orang muda Indonesia. Di sebab perbezaan umur, gender serta etnik, orang muda sering dianiaya dan dieksploitasikan, bukan sahaja oleh majikan, malah oleh orang tengah (agen) yang membawa mereka masuk ke Sabah.  Bersempadan dengan Indonesia, Filipina dan Brunei menjadikan Sabah menarik kepada pekerja migran orang muda khususnya daripada Indonesia. Peluang-peluang pekerjaan terbuka luas dalam pelbagai sektor.  Justeru itu, pelbagai bentuk pekerjaan melibatkan orang muda dan kanak-kanak ditawarkan oleh majikan dengan upah yang kurang. Masalah kemiskinan dan keinginan untuk berdikari menjadikan orang muda migran Indonesia terperangkap dan dipaksa melakukan kerja-kerja yang bersifat penganiayaan dan eksploitasi terhadap mereka. Mereka melakukan pekerjaan yang tidak sesuai dengan umur, keupayaan tenaga, dan diberi upah lebih kecil daripada pekerja dewasa. Akibatnya, mereka didiskriminasi kerana tidak diberikan kesamarataan upah, bayaran kerja lebih masa, faedah kesihatan dan sebagainya. Ini disebabkan perundangan tidak menyatakan dengan jelas tentang persoalan diskriminasi sehingga wujud tafsiran berbeza berkaitan hak-hak orang muda dalam pekerjaan. Ini mewujudkan konflik dalam menentukan umur pekerjaan melibatkan orang muda, kanak-kanak dan dewasa yang dinyatakan dalam pelbagai Akta.  Dengan itu, kertas kerja ini akan membincangkan masalah pekerja migran orang muda Indonesia di Sabah, bentuk-bentuk penganiayaan dan diskriminasi yang dialami mereka serta langkah-langkah yang diambil oleh pihak berkuasa dalam melindungi dan mencegah perlakuan viktimisasi dan eksploitasi oleh agen dan majikan tempatan. 

Kata kunci: Orang Muda, Migran, Pekerjaan, Viktimisasi
ABUSE OF INDONESIAN YOUNG PERSONS

MIGRANT WORKERS IN SABAH.

ABSTRACT


Issues on abuse of rights, mistreatment at works and exploitation of young workers is not a new phenomenon. According to the legislation, a migrant who did not reach the age of 21 are not allowed to register as migrant workers. However, in Sabah, young persons are employed regardless of where they come from. The fact that they were exploited raise the possibility that they can be categorized as victims of human trafficking or smuggled into Sabah by smugglers. On the other hand, globalisation influenced the state economic growth which developed work opportunities’ including for young migrants from Indonesia. Because of age differences, gender and ethnics of these young persons, they were always  abused and exploited not only by their employers but also by middleman (agents) whom  arranged for their entry into Sabah.

Being neighbours to Indonesia, Philippines and Brunei has made Sabah attractive to these young migrant workers especially from Indonesia. Work opportunities were vast in various work sectors.  Thus, plenty of work offered to these young persons and child workers by employers that offer them less pay. Poverty and desire to be independent caused these young Indonesia workers to be forced and trapped to perform works that are consider abusive and exploiting them. They were performing work that is not suitable for their age, strength ability and was given low pay compared to adult workers. As a result they were discriminated because not given equal pay, overtime payment, health facilities and others. This is because the laws do not state clearly on these discrimination issues that lead to differences in the interpretation on rights of young persons in employment. These have raised conflicts in determining young persons’, child and adult workers age of employment mentioned in various Acts. Therefore, this paper presentation will address issues relating to young Indonesia workers in Sabah, forms of abuse and discrimination faced by them, and various measures taken by the authorities to prevent and protect them from victimization and exploitation by agents and local employers.

PENGENALAN

Sabah yang terletak di Utara Kepulauan Borneo merupakan negeri kedua terbesar dalam gagasan Malaysia.  Mempunyai keluasan 7.37 juta hektar persegi dan kedudukannya yang bersempadan dengan Negara Indonesia, Filipina dan Brunei telah menjadikan Negeri Sabah tempat yang paling strategik untuk bermigrasi bagi meningkatkan ekonomi keluarga terutama bagi rakyat negara jiran untuk mencari peluang-peluang pekerjaan di negara ini.  Kebanyakkannya terdiri daripada remaja atau orang muda yang mempunyai kehidupan susah dan tidak dapat meneruskan pelajaran di negara mereka.  Aktiviti pekerjaan yang melibatkan remaja/orang muda serta kanak-kanak merupakan satu fenomena dunia yang memberi impak besar kepada masyarakat.  Isu-isu  berkaitan dengan orang muda/remaja berkerja semakin hangat diperkatakan.  Pelbagai kesan negatif  melibatkan golongan buruh remaja dan kanak-kanak perlu ditangani bagi melahirkan generasi muda yang berwawasan.  Perbezaan umur, gender serta keturunan merupakan punca utama mengapa golongan remaja sering teraniaya dan diabaikan haknya dalam alam pekerjaan. Mereka sering menjadi  mangsa kerakusan majikan yang mementingkan keuntungan tanpa memikirkan kebajikan golongan pekerja muda, terutama yang membataskan hak asasi mereka.

	Rajah 1: Kedudukan Sabah dalam peta.

Pada tahun 2000, Pertubuhan Buruh Antarabangsa (ILO) menganggarkan terdapat 140.9 juta orang remaja yang bekerja di seluruh dunia, dan jumlah ini membentuk 42.4 peratus nisbah kerja daripada jumlah keseluruhan kanak-kanak dan orang muda/remaja yang bekerja di serata dunia. Laporan dari badan itu juga menyebut bahawa wilayah Asia-Pasifik mempunyai pekerja kanak-kanak dan remaja yang paling ramai, iaitu seramai 127.3 juta orang.  Pada tahun 2009, ILO menganggarkan 218 juta kanak-kanak remaja  terlibat menjadi buruh di mana 126 juta melakukan kerja-kerja berbahaya. Dalam tahun 2011, di anggarkan separuh daripada jumlah penduduk dunia seramai 7 billion adalah di bawah umur 24 tahun (3.5 billion).  Dari jumlah ini 1.2 bilion terdiri daripada orang muda bekerja  berumur antara 10 tahun sehingga 19 tahun. 
Jadual 1: Jumlah Pekerja Remaja Di Dunia Menurut Jantina (Tahun 2011)

	Negara Dunia
	Jumlah
	Lelaki

 %
	Perempuan %

	Kesatuan Eropah dan Ekonomi Maju 
	50.2
	52.6
	47.7

	Eropah Tengah dan Timur (Bukan Kesatuan Eropah)  dan CIS
	41.7
	47.7
	35.5

	Asia Timur
	59.2
	57.0
	61.6

	Asia Tenggara dan Asia Pasifik 
	51.3
	59.1
	43.3

	Asia Selatan 
	46.5
	64.3
	27.3

	Amerika  Latin dan Caribbean
	52.1
	61.3
	42.7

	Asia Tengah 
	36.3
	50.3
	21.5

	Afrika Utara 
	37.9
	52.5
	22.9

	Afrika Sub-Sahara
	57.5
	62.7
	52.2

	Jumlah Besar
	432.7
	507.5
	354.7


Sumber: Global Employment Trends for Youth. International Labour Organization
Jadual 1.1 menunjukkan taburan jumlah pekerja remaja di dunia. Jumlah keseluruhan remaja bekerja adalah 507.5 lelaki dan 354.7 perempuan dengan peratusan tertinggi pekerja remaja lelaki (64.3%) di Asia Selatan dan peratusan tertinggi pekerja remaja perempuan (61.6%) di Asia Timur.  Manakala jumlah peratusan remaja bekerja paling kecil adalah (47.7% - Lelaki) dari Eropah Tengah, Timur (Bukan Kesatuan Eropah) dan CIS.  Manakala, jumlah peratusan remaja bekerja paling kecil adalah (21.5% - Perempuan) dari Asia Tengah.

Proses integrasi tamadun manusia melalui pendekatan globalisasi telah menyebabkan perubahan kepada pasaran buruh.  Pergerakan tenaga buruh merentas negara berlaku secara pesat dan memberi impak besar dalam aspek ekonomi.  Peluang-peluang pekerjaan terbuka luas kepada semua golongan masyarakat, sama ada dalam negara mahupun luar negara seperti Indonesia, Filipina, Brunei, Bangladesh, Myanmar dan lainnya.  Justeru itu, kepelbagaian bentuk pekerjaan  yang akan turut melibatkan golongan muda dan kanak-kanak akan terwujud. 

Sebagai usaha untuk menghentikan perbuatan mengambil kanak-kanak bekerja dan memastikan mereka memperolehi hak untuk belajar, satu suara kebimbangan telah dilaungkan pada hari Anti Buruh Kanak-Kanak Sedunia.  Menurut perangkaan yang telah dibuat oleh Pertubuhan Buruh Antarabangsa (ILO), dianggarkan bahawa lebih kurang 75 juta kanak-kanak di dunia dinafikan keperluan untuk bersekolah kerana dikerah untuk bekerja. (Shadan, 2008)

Di India, masalah penglibatan buruh kanak-kanak bukanlah perkara luar biasa.  India mempunyai jumlah populasi kanak-kanak yang terbesar di dunia.  Isu buruh kanak-kanak di India mendapat kecaman hebat daripada masyarakat antarabangsa.  Kebanyakkannya buruh ini bekerja di tempat-tempat yang di luar kawalan undang-undang.  Kedaifan hidup serta kurang pendidikan menjadi faktor pendorong kanak-kanak berkerja di India.  Buruh kanak-kanak turut menjadi sumber kepada keluarga yang hidup dalam kemiskinan.

Semenjak mencapai kemerdekaan, India telah mengambil langkah bagi melupuskan pengeksploitasian kanak-kanak sebagai buruh.  Di dalam Artikel 24 Perlembagaan India, telah diperuntukkan bahawa tidak seseorang kanak-kanak di bawah umur 14 tahun dibenarkan bekerja di lombong atau kilang atau tempat-tempat berbahaya. (Gulrajani, 2000)  Artikel ini menunjukkan bahawa kerajaan India turut prihatin terhadap hak serta keselamatan kanak-kanak.  Namun, sehingga kini masih ada kanak-kanak yang terlibat sebagai buruh.  Paling mengejutkan, terdapat kanak-kanak berasal dari India datang ke Malaysia untuk bekerja sebagai buruh.  Secara umumnya, undang-undang digubal adalah untuk dikuatkuasakan.  Namun jika berlaku sebaliknya, undang-undang dijadikan sebagai boneka, kanak-kanak akan terus dieksploitasikan dan dianiaya oleh pihak yang tidak bertanggungjawab.
Selain itu, Negera China  juga merupakan sebuah negara yang turut menghadapi masalah buruh kanak-kanak dan remaja/orang muda.  Walaupun, masalah buruh kanak-kanak dan remaja tidak teruk berbanding dengan India dan Bangladesh, pihak kerajaan China perlu memandang serius berhubung dengan isu ini memandangkan jumlah penglibatan buruh remaja dan kanak-kanak akan terus meningkat. Pelbagai faktor telah dikenalpasti sebagai penyumbang peningkatan bilangan buruh remaja di negara China.  Faktor utamanya juga adalah kemiskinan.  Kanak-kanak serta remaja berhijrah ke kawasan selatan dan persisiran China, memandangkan kawasan tersebut merupakan kawasan yang sedang membangun serta menyediakan pelbagai peluang pekerjaan. (China Labour in China.)    Bagi membendung masalah ini dari terus berlanjutan, kerajaan China telah menggubal Peraturan Pengharaman Buruh Kanak-Kanak 2002. (Xinhuanet, 2002).  Kemiskinan serta keciciran pelajaran merupakan faktor utama penyebab orang muda dan kanak-kanak melibatkan diri dalam alam pekerjaan. 
Kebanyakkan ibubapa berfikiran anak yang berkerja boleh membantu dalam menyara keluarga.  Faktor keinginan remaja untuk bekerja juga perlu dititik-beratkan dalam menyingkap senario remaja bekerja. Kebanyakan remaja yang berasal daripada keluarga miskin lebih memilih untuk bekerja berbanding untuk meneruskan pelajaran. Tambahan pula, dalam proses pembangunan diri remaja, mereka biasanya berkeinginan untuk mendapatkan barang-barang kelengkapan diri sebagaimana yang dimiliki oleh rakan sebaya mereka yang lain. Oleh itu, bekerja merupakan cara mendapatkan duit poket sendiri untuk memenuhi kemahuan peribadi mereka. Ada juga remaja yang memilih untuk berhenti sekolah dan bekerja kerana mereka bosan dan tidak berminat untuk meneruskan pelajaran atau disebabkan mereka gagal mengikuti pelajaran di dalam kelas. 

Hasil kajian yang dijalankan oleh Chamhuri Siwar pada tahun 2002 mendapati kesan kegawatan ekonomi telah menyebabkan 32.7 peratus responden yang dikaji membuka gerai makanan dan menambahkan bilangan masa bekerja. Kajian yang sama turut menunjukkan bahawa 2.4 peratus responden membenarkan anak-anak mereka yang berusia 15 tahun ke bawah untuk turut mencari pekerjaan bagi mendapatkan upah. Seramai 23.5 peratus responden pula menyatakan bahawa perlunya menambah bilangan ahli keluarga yang bekerja bagi meningkatkan pendapatan. Maka, implikasi kegawatan ekonomi menampakkan galakan ibubapa kepada remaja muda dan kanak-kanak agar keluar bekerja untuk mendapatkan upah bagi menampung perbelanjaan keluarga. Meskipun peratusannya kecil, namun masalah yang wujud berkaitan dengan remaja bekerja perlu ditangani sebaik mungkin.

Walau apapun punca kanak-kanak dan remaja bekerja, masyarakat dunia seringkali mengaitkan impak negatif kewujudan golongan tenaga kerja ini terhadap pertumbuhan ekonomi negara.  Dalam erti kata lain, keadaan ini menunjukkan bahawa sebahagian daripada kemajuan yang dicapai oleh sesebuah negara adalah hasil dari tenaga kerja yang dicurahkan oleh kanak-kanak serta remaja dan amalan ini adalah bercanggah dengan peruntukan dalam Konvensyen Hak Kanak-Kanak, Pertubuhan Bangsa-Bangsa Bersatu iaitu,

Sebenarnya tidak semua pekerjaan boleh mendatangkan kemudaratan kepada kanak-kanak dan remaja yang bekerja. Di antara faedah-faedah bekerja di usia awal adalah menimba pengalaman bekerja, membentuk peribadi bertanggungjawab, menyedarkan mereka tentang nilai wang yang diterima hasil daripada titik peluh sendiri, membolehkan mereka bersosial dengan baik, dan membantu keluarga bagi golongan yang kurang bernasib baik. Malaysia contohnya, telah mempraktikkan pendekatan ini apabila kanak-kanak dan remaja berumur di bawah 16 tahun dibenarkan bekerja mengikut peruntukan dalam Akta (Penggajian) Kanak-Kanak dan Orang Muda (1966). Namun, persoalannya di sini, adakah golongan ini dilindungi? adakah golongan ini mendapat layanan yang samarata ketika mereka bekerja? Adakah mereka akan menikmati suasana kerja yang sejahtera dan selamat? 

Oleh itu, kajian ini dijalankan bagi memahami dan meninjau amalan penganiayaan pekerjaan yang berlaku di kalangan golongan orang muda atau remaja migran yang bekerja di sekitar Negeri Sabah. Ini kerana tumpuan sering diberikan terhadap masalah perhambaan  yang berlaku ke atas kanak-kanak yang dipaksa bekerja tetapi kita mengandaikan remaja boleh bekerja tanpa mengambil perhatian terhadap masalah penganiayaan pekerjaan yang dihadapi mereka daripada majikan yang biasanya berstatus dewasa. 

ORANG MUDA DALAM KONTEKS PERUNDANGAN DI MALAYSIA
Orang muda atau remaja merujuk kepada mereka yang berumur di antara 15 tahun sehingga sebelum mencapai umur 18 tahun dan merupakan golongan yang terlibat secara aktif dalam ekonomi.  Remaja merupakan kelompok penduduk yang sering dikaitkan dengan golongan pencari identiti.  Golongan ini merupakan kelompok yang lemah dan dengan mudah dieksploitasi atau diabaikan haknya oleh orang dewasa.  Kebanyakkan daripada golongan remaja keluar mencari pekerjaan bagi mengurangkan masalah kewangan keluarga, masalah kemiskinan dan keinginan untuk berdikari.  Remaja menjadi sumber tenaga penting yang boleh menyumbang kepada ekonomi negara.   Menurut Chamhuri Siwar dan Surtahman Kastin Hasan golongan bekerja ditakrifkan sebagai penduduk yang bekerja bagi mendapatkan upah atau untung untuk  keperluan  keluarga.  Ia juga merujuk kepada mereka yang menjadi pembantu atau pekerja yang tidak bergaji tetapi membantu menjalankan operasi aktiviti ekonomi atau lebih dikenali sebagai ‘pekerja keluarga’ (family worker).  Namun,  perbezaan umur, gender serta keturunan  telah  menjerumuskan remaja kepada masalah diskriminasi serta pengeksploitasian.  

Di Malaysia,  kanak-kanak telah didefinasikan melalui pelbagai peruntukkan undang-undang.  Namun secara ringkasnya, terdapat perbezaan dari segi had umur yang ditetapkan.  Seksyen 1A(1), Akta (Pekerjaan) Kanak-Kanak dan Orang Muda 1966 menjelaskan bahawa  kanak-kanak bermaksud  seseorang  yang  berumur 14 tahun.  Manakala, orang muda atau remaja pula bermaksud  seseorang  yang berumur 14 tahun atau lebih tetapi belum mencapai 16 tahun.  Ini jelas menunjukkan perbezaan dari segi limitasi umur dan keadaan ini boleh menyebabkan timbulnya konflik. Menurut Seksyen 2(1) Akta Kanak-Kanak 2001, kanak-kanak ditakrifkan sebagai “seseorang yang berumur bawah 18 tahun”.  Akta Anti Pemerdagangan Orang 2007 juga turut mendefinasikan kanak-kanak sebagai golongan yang berumur bawah 18 tahun.  Manakala Ordinan Buruh (Sabah Bab 67) pula mendefinasikan kanak-kanak sebagai seseorang yang berumur di bawah 15 tahun.

Menurut Claude Meillasoux, kanak-kanak bermaksud “human being of either sex who has reached the stage of growth where she/he can understand and act but, due to the transient physical weakness of youth and the relative pusillanimity instilled by the family upbringing, who puts him/herself under the authority of adults” Takrifan ini menjelaskan bahawa kanak-kanak dianggap sebagai satu golongan yang telah mencapai tahap tumbesaran di mana boleh berfikir dengan sendiri terhadap tindakan yang bakal diambil.  


Bilangan pekerja kanak-kanak dan remaja semakin meningkat di Malaysia amnya dan di Sabah khasnya.  Hari ini, kehadiran buruh asing ke negara kita juga turut menjadi isu yang besar.  Menurut Kamus Macmillan, buruh didefinasikan sebagai pekerja yang bekerja keras dari segi fizikal untuk pengeluaran bagi sesebuah negara atau industri.  Secara dasarnya, pengertian tersebut menjelaskan bahawa bekerja sebagai buruh memerlukan usaha kuat dari segi fizikal dan apabila ia dikaitkan dengan keadaan seorang remaja atau kanak-kanak, adalah tidak sesuai kerana pekerjaan buruh memerlukan keadaan fizikal yang kuat. 


Buruh boleh dikategorikan kepada beberapa jenis.  Salah satu daripadanya adalah buruh yang terikat atau turut dikenali sebagai hamba.  Pada kebiasannya, kanak-kanak diserahkan oleh keluarga kepada pihak tertentu untuk bekerja dan sebagai upah, mereka akan dibayar dengan upah yang amat sedikit.  Kanak-kanak atau remaja tersebut hanya berkemungkinan untuk pulang kepangkuan keluarga seandainya dia telah berjaya menjelaskan hutang yang wujud di antara kedua-dua pihak.


Ungkapan ”orang muda atau remaja” mempunyai pelbagai takrifan megikut budaya serta masa.  Ianya diterjemahkan melalui pelbagai pengertian, mengikut perspektif  sosial, undang-undang serta psikologi.  Kebanyakkan negara turut terlibat dengan penderaan kanak-kanak di bawah umur dalam pelbagai kegiatan ekonomi.  Ini sangat membimbangkan masyarakat dunia dan ianya turut dikongsi oleh negara kita Malaysia.  Pada 1948 Malaysia telah menerima Deklarasi Hak Asasi Manusia Sejagat (UDHR,1948).  Pelbagai undang-undang untuk membela hak asasi kanak-kanak telah digubal.  Antaranya yang mesti dipatuhi adalah Deklarasi Hak Asasi Manusia Sejagat tahun 1948 dan Konvensyen Hak Kanak-Kanak tahun 1989.  Persoalannya, dari prespektif perundangan di Malaysia, siapakah yang dimaksudkan dan dikategorikan sebagai ”kanak-kanak”.  Kanak-kanak merujuk kepada ”juvana dan orang muda”, iaitu mereka yang belum dewasa dan mencapai usia 18 tahun seperti yang terkandung dalam Akta Umur Dewasa tahun 1971.


Ordinan Buruh (Sabah Bab 67) mendefinisikan orang muda atau remaja sebagai seseorang yang berhenti menjadi kanak-kanak tetapi belum mencapai umur lapan belas tahun. Akta Orang Dewasa (1971) menyatakan bahawa seseorang itu dianggap berumur dewasa apabila dia mencapai umur 18 tahun.  Peruntukan yang sama boleh dilihat dalam Akta Penjagaan Kanak-Kanak (1961).  Seorang kanak-kanak Muslim dianggap berumur dewasa apabila dia mencecah 18 tahun.  Menurut Akta Kanak-Kanak (2011), remaja adalah tergolong ke dalam definisi kanak-kanak kerana peruntukkan Akta tersebut menyebut bahawa kanak-kanak merujuk kepada mereka yang berumur di bawah umur 18 tahun.  


ILO pula mendefinasikan remaja sebagai mereka yang berumur di antara 15 tahun hingga 24 tahun. Manakala Kongres Kesatuan Sekerja Malaysia (MTUC) pula menyifatkan remaja sebagai mereka yang tergolong ke dalam kategori belia berdasarkan lingkungan umur di antara 15 hingga 34 tahun. Pertubuhan Kesihatan Sedunia (WHO) memberikan definisi berlainan terhadap remaja iaitu, remaja sebagai seseorang yang berumur di antara 10 tahun sehingga 19 tahun.  Apapun takrifannya, secara amnya, menurut pandangan agama Islam, remaja ditakrifkan sebagai individu yang berada dalam tempoh peralihan daripada zaman kanak-kanak ke alam dewasa, iaitu mereka yang berumur di antara 12 tahun sehingga umur 18 tahun.


Walau bagaimanapun, Malaysia mempunyai statut khas tentang kanak-kanak dan remaja berkerja, iaitu Akta (Penggajian) Kanak-Kanak dan Orang Muda (1966) menggariskan bahawa remaja merujuk kepada ”orang muda yang berumur di antara 14 tahun sehingga 16 tahun”.  Meskipun begitu, kebanyakan kajian yang melibatkan remaja mengklasifikasikan golongan ini sebagai kanak-kanak.
”PEKERJA” MIGRAN ORANG MUDA DAN SEKTOR PEKERJAAN
Statistik yang diperolehi daripada Pertubuhan Kesihatan Dunia menunjukkan bahawa 85 peratus daripada keseluruhan 1.2 billion remaja atau orang muda mendiami negara-negara sedang membangun dan mereka menjadi sebahagian sumber utama tenaga kerja. Sebilangan besar masyarakat beranggapan bahawa para remaja bukan sebahagian daripada golongan pekerja.  Mereka menganggap golongan remaja adalah pekerja di bawah umur dan patut dihentikan penggajian mereka.  Pandangan-pandangan negatif  sering dilemparkan kepada remaja bekerja.  Malah masyarakat juga sering menunding jari kepada golongan remaja bekerja sekiranya berlaku jenayah di tempat kerja.

Walau bagaimanapun, ILO menyatakan bahawa tidak semua jenis pekerjaan yang dilakukan oleh mereka ini akan mendatangkan mudarat. Ini adalah kerana pekerjaan yang dilakukan oleh remaja terbahagi kepada dua kategori. Pertama, jenis-jenis pekerjaan yang positif. Contohnya, kerja yang bersesuaian dengan kemampuan remaja dan kerja-kerja yang mendatangkan faedah seperti kontrak perantis.  Kedua, jenis-jenis pekerjaan yang perlu dihapuskan. Misalnya, kerja-kerja yang memerlukan remaja bekerja pada waktu yang panjang, pelacuran dan askar kanak-kanak. 


Suasana di tempat kerja telah mendedahkan ramai kanak-kanak dan remaja kepada amalan penganiayaan pekerjaan oleh majikan mereka. Terdapat beberapa faktor yang menyumbang ke arah terjadinya amalan penganiayaan pekerjaan ini. Pertama, umur kanak-kanak dan remaja yang masih muda menyebabkan mereka tidak mempunyai kesedaran yang mendalam mengenai hak-hak yang dimiliki oleh mereka. Misalnya, hak untuk membuat kontrak pekerjaan dan hak untuk dilindungi daripada bahaya dan kemalangan di tempat kerja. Kedua, mereka merupakan golongan yang patuh kepada arahan yang diberikan oleh majikan. Biasanya mereka tidak berani menyuarakan pendapat dan rasa tidak puas hati terhadap majikan. Ketiga, ilmu pengetahuan mereka yang cetek kerana keciciran dalam pelajaran mendedahkan mereka kepada penderaan dan penganiayaan.

Menurut Maimunah Aminuddin, ada juga majikan yang melanggari undang-undang berkaitan dengan pekerjaan secara sengaja atau sebaliknya. Dalam keadaan tidak sengaja, mereka biasanya tidak pasti atau keliru tentang peruntukan-peruntukan yang terdapat dalam statut. Meskipun menurut undang-undang, ignorantia juris non excusat  digunapakai, masih ada majikan yang tidak tahu langsung tentang wujudnya peruntukan-peruntukan tersebut. Hal sebegini biasanya terjadi dalam industri atau perusahaan kecil dan sederhana di mana majikan tidak mempunyai seseorang yang pakar atau penasihat undang-undang.  Oleh itu, majikan tidak mempunyai apa-apa maklumat kecuali yang melibatkan pekerja dewasa. Dalam keadaan kurangnya pengetahuan maka berlakulah amalan pengabaian serta penganiayaan pekerjaan terhadap remaja tanpa disedari atau dengan disengajakan. 

Jadual 2: Statistik Pekerja Migran di Sabah Mengikut Sektor (Tahun 2014)

	Warganegara
	Sektor

	
	Pembantu Rumah
	Pembinaan
	Pembuatan
	Perkhidmatan
	Perladangan
	Pertanian

	Indonesia 
	99,570 
	201,268 
	105,003 
	36,329 
	234,115 
	76,150 

	Bangladesh 
	120 
	93,337 
	94,637 
	27,228 
	16,565 
	12,360 

	Cambodia 
	4,075 
	252 
	3,096 
	447 
	243 
	326 

	China 
	224 
	3,843 
	561 
	6,628 
	45 
	41 

	India 
	916 
	5,615 
	3,908 
	45,503 
	18,424 
	23,501 

	Laos 
	39 
	3 
	25 
	7 
	2 
	4 

	Myanmar 
	123 
	20,064 
	91,476 
	17,524 
	2,642 
	5,614 

	Nepal 
	77 
	16,595 
	365,916 
	100,521 
	6,612 
	18,473 

	Pakistan 
	57 
	18,703 
	3,308 
	3,748 
	7,599 
	17,012 

	Sri Lanka 
	1,888 
	171 
	3,258 
	1,016 
	319 
	253 

	Thailand 
	332 
	635 
	323 
	8,413 
	443 
	1,888 

	Vietnam 
	883 
	5,030 
	25,680 
	1,754 
	121 
	585 

	Lain-lain 
	58 
	837 
	5,554 
	772 
	259 
	330 

	Jumlah
	148,868
	370,401
	727,023
	254,981
	293,192
	161,258


Sumber: Jabatan Tenaga Kerja Sabah
PUNCA ATAU FAKTOR PENYEBAB 
Faktor kemiskinan dan bilangan keluarga yang ramai merupakan salah satu faktor pendorong kepada penglibatan remaja melibatkan diri ke alam pekerjaan.  Walau bagaimanapun, pandangan ini telah disangkal oleh See Hoon Peow (2007), menurutnya terdapat beberapa buah keluarga yang terdiri daripada bilangan ahli yang kurang daripada 4 orang di kawasan Balakong, hidup dalam kemiskinan dan anak mereka terpaksa bekerja sebagai buruh. Kanak-kanak terpaksa bekerja di kilang-kilang, kedai serta menjual barang-barang di tepi jalan bagi menampung keperluan hidup.  Jika dilihat dari sudut bilangan ahli keluarga, mereka ini bukanlah terdiri daripada ahli keluarga yang ramai.  Menurut kajian yang telah dibuat oleh UNESCO pula, minat kanak-kanak Afrika lebih menjurus ke alam pekerjaan adalah disebabkan oleh kekurangan kemudahan dalam institusi pendidikan.

Ditipu oleh Orang tengah atau Agen penyeludup telah membawa masuk dengan memberikan janji-janji palsu dan mereka akan dikenakan bayaran yang tinggi, sehingga mereka terpaksa bekerja dan tidak boleh lari kerana terikat dengan kontrak dan hutang serta dijaga rapi.  Jenis pekerjaan bagi yang ditipu oleh agen atau orang tengah ini adalah seperti pelayan di kelab malam, pelacur dan sebagainya. 
Pengaruh politik dan kestabilan ekonomi juga menjadi salah satu punca kenapa kanak-kanak dan remaja terbabit dalam kanca pekerjaan.  Di beberapa buah negara yang sering mengalami pergolakan politik dan keganasan, kanak-kanak dan remaja turut menjadi mangsa keadaan apabila kanak-kanak yang meningkat remaja dipaksa melibatkan diri sebagai anggota tentera.  
Desakan hidup dan Keadaan ekonomi yang tidak menentu turut menyebabkan kanak-kanak terpaksa bekerja bagi mencari sesuap nasi.  Kanak-kanak dan remaja merupakan golongan lemah yang mudah dieksploitasikan.  Ini kerana disebabkan wang upah dari kerja yang dijalankan merupakan keperluan untuk meneruskan kehidupan. Kemiskinan  dan desakan hidup yang menjadi punca utama.  Tiada bantahan walaupun mereka didiskriminasikan.  Selalunya ini berlaku terhadap remaja yang berkerja atas desakan hidup.  
Berkerja atas pilihan sendiri iaitu untuk mencari pengalaman atau pengaruh kawan, mereka rela untuk didiskriminasikan kerana mereka telah seronok menjalani kehidupan sebegitu.  Hidup penuh warna warni dan dikelilingi oleh bermacam ragam manusia menjadikan mereka leka untuk mengejar kemewahan dunia sehingga mereka lupa diri mereka sedang didiskriminasi dan diabaikan haknya.  Terkadang ada juga golongan yang sebegini sedar mereka didiskriminasikan, namun mereka rela.
Selain itu, pengaruh kawan juga adalah punca kenapa remaja migran sanggup meninggalkan kampung halaman untuk berhijrah dan berkerja di Sabah. Kawan merupakan pendorong utama bagi sebilangan remaja yang ingin hidup bebas dari kawalan keluarga.  Kebanyakkan golongan remaja yang bekerja atas dorongan tersebut akan tinggal berasingan dengan keluarga dan tinggal bersama kawan sebaya atau kawan sekerja dengan mereka.  Bagi  menampung kehidupan, mereka keluar bekerja dan kebanyakkan golongan remaja ini akan bekerja di tempat-tempat yang mengundang untuk mereka diabaikan hak ataupun dieksplotasikan seperti kelab malam, karaoke dan sebagainya.  Tempat-tempat sebegini mempunyai pengaruh yang amat luas untuk mereka didiskriminasikan.  

Akibatnya, pihak majikan akan terus mendiskriminasikan mereka dan mereka  selalunya tidak akan meninggalkan pekerjaan tersebut.  Walaupun hak mereka dinafikan.  Sekiranya perkara ini dibiarkan berterusan, sudah pastinya kemiskinan akan tetap membelenggu kehidupan mereka.
FAEDAH YANG DIPEROLEHI OLEH INDONESIA DAN MALAYSIA

Jadual 3: Faedah yang diperolehi oleh kedua-dua negara

	INDONESIA
	MALAYSIA

	1. Faedah tukaran mata wang asing ke atas wang gaji yang dihantar ke negara asal.

2. Menggurangkan kadar pengangguran atau kadar “under employment” di Indonesia.

3. Dapat bekalan wang asing yang boleh digunakan untuk mengimport barang-barang dan perkhidmatan daripada Negara Malaysia.

  
	1. Dapat membantu dalam membangunkan ekonomi Malaysia.

2. Dapat menampung kekurangan tenaga kerja dan dapat meneruskan pengeluaran dan perkhidmatan ke peringkat maksima.
3. Firma-firma di Malaysia dapat mengurangkan tekanan kenaikan kadar upah akibat kekurangan tenaga buruh.




KESAN KEMASUKAN “PEKERJA”  MIGRAN ORANG MUDA KE SABAH 

Akibat bekerja terlalu muda, remaja seringkali terjerumus dalam lembah kemaksiatan.  Kerana mereka belum mampu berfikir dengan matang.  Pengaruh luaran seperti dadah, seks bebas dan gejala-gejala sosial lain akan mudah mempengaruhi minda remaja yang bekerja terlalu awal/muda.  Pengaruh rakan sekerja juga merupakan punca berleluasanya kegiatan jenayah dalam kalangan remaja bekerja.  Selain itu, mereka juga akan keciciran dalam pelajaran.  Wang seringkali menjadikan manusia lupa diri.  Bukan saja remaja, bahkan orang dewasa pun akan jadi tamak apabila dipengaruhi oleh wang.  Oleh yang demikian, apabila mereka mendapatkan gaji (duit sendiri), minat untuk belajar akan mula luntur dan terkubur.  Remaja yang berumur antara 15 hingga 18 tahun sepatutnya berada di bangku sekolah lagi, bukan di tempat-tempat kerja yang sepatutnya dimonopoli oleh orang dewasa.  Pada zaman pasca perindustrian ini, isu-isu berkaitan dengan remaja bekerja semakin hangat diperkatakan, terutama bagi remaja yang masih bersekolah.  Ramai yang tidak bersetuju dengan keputusan remaja bekerja.  Namun, ada juga segelintir yang menyokong.  Terpulang atas alasan apa remaja tersebut hendak berkerja.  Remaja bekerja akan mendatangkan banyak kesan terhadap diri mereka sendiri, terhadap masyarakat mahupun negara.  Antara kesan-kesan yang akan timbul hasil dari bekerja pada usia muda adalah seperti berikut:-

Kesan Pada Diri Sendiri.  Pada usia muda, sepatutnya remaja menimba ilmu sebanyak yang boleh.  Ini adalah bagi bekalan untuk remaja mengharungi masa hadapan yang penuh dengan cabaran.  Era globalisasi yang semakin canggih ini memberikan daya saing yang semakin sengit terutama kepada remaja dan golongan muda.  Sehubungan dengan itu, rermaja sepatutnya menggunakan masa  muda untuk menimba ilmu bagi menghadapi penyaing mereka.  Namun sekirannya mereka berkerja pada usia di mana mereka sepatutnya berada di sekolah, ini akan menganggu pertumbuhan termasuk minda remaja.  Kesihatan akan terjejas dan akhirnya remaja akan menjadi seorang yang tidak berilmu untuk menghadapi pesaing mereka pada masa hadapan.  

Kesan Pada Negara.  Negara yang melahirkan  remaja tanpa ilmu dan kurang daya saing akan merugikan.  Kesan daripada remaja bekerja akan dapat dirasai dan turut mempengaruhi negara kerana remaja merupakan  tonggak  utama  bagi  penyambung generasi bangsa.  Kecemerlangan akademik merupakan salah satu elemen penting untuk melahirkan remaja berkualiti.  Malaysia sedang berhadapan  dengan isu-isu sosial yang semakin serius dan membimbangkan semua lapisan masyarakat.  Isu-isu sosial yang sebahagiannya melibatkan  golongan  remaja dan kanak-kanak yang mana akan mengakibatkan remaja tejerumus dalam  kancah  kemusnahan. Gejala sosial yang dibawa masuk oleh pekerja remaja migran akan mempengaruhi minda remaja Malaysia dan akan memberikan implikasi yang sangat besar kepada kesejahteraan hidup remaja serta masyarakat.  Secara tidak langsung remaja yang sepatutnya berada di alam persekolahan boleh terjerumus dengan gejala sosial sekiranya kurang jati diri.  Dalam usia yang muda, remaja mudah terpengaruh dengan sebarang anasir. 

Kesan Pada Penempatan.  Kedatangan pekerja asing akan mendatangkan masalah penempatan.  Mereka akan membuka penempatan setinggan (kawasan perumahan secara haram).  Sesetengahnya akan menceroboh di kawasan-kawasan hutan simpan untuk membuat rumah.  
Kesan Pada Kesihatan.  Sekiranya gejala-gejala sosial semakin berleluasa dan sukar untuk dibendung, akhirnya penyakit-penyakit berjangkit mudah menular dan ini akan merugikan negara khususnya negeri Sabah.

Kesan Pada Pekerja Tempatan.  Peluang bekerja untuk pekerja-pekerja tempatan akan tertutup.  Kebanyakan majikan lebih suka mengambil pekerja remaja migran kerana upah lebih murah.
PERANAN UNDANG-UNDANG 
Fokus terhadap isu-isu perlindungan undang-undang terhadap pekerja remaja adalah perlu bagi mengenalpasti sejauhmana golongan ini berhadapan dengan diskriminasi atau pengabaian hak. Antara isu-isu berkaitan adalah menangani aduan, pengetahuan remaja bekerja tentang diskriminasi, pematuhan majikan, penyediaan polisi, pemantauan pihak berkuasa dan keberkesanan undang-undang sebagai alat pelindung.  Walau bagaimanapun, kebanyakan undang-undang tidak melindungi pekerja remaja migran.  


Ordinan Buruh (Sabah Bab 67) - Semua pekerja di negeri Sabah dilindungi di bawah Ordinan Buruh (Sabah Bab 67) termasuk juga pekerja remaja.  Ordinan ini menyatakan setiap pekerja diperuntukan bilangan waktu bekerja tidak melebihi lapan jam sehari.  Bagi seorang pekerja syif, bilangan waktu bekerja adalah tidak melebihi 12 jam sehari atau tidak melebihi 56 jam seminggu.  Sekiranya pekerja dikehendaki bekerja pada mana-mana hari cuti umum yang telah ditetapkan, maka dia berhak menerima bayaran gaji atas kadar tidak kurang 2 kali ganda kadar gaji biasanya. Seorang pekerja wanita sama ada dewasa atau remaja, yang telah berkahwin berhak mendapat cuti bersalin yang diperuntukkan.  Namun dalam ordinan tersebut, tafsiran had umur remaja adalah berbeza dengan beberapa akta lain.  Umur remaja ditafsirkan bermula dari 15 tahun sehingga 18 tahun.  Ini akan menimbulkan konflik dalam mengendalikan sesuatu kes yang sama, memandangkan percanggahan umur bagi kategori remaja.  Kesan dan implikasinya akan dirasai oleh pekerja kanak-kanak dan remaja.  Kebanyakan pekerja remaja di Sabah diambil bekerja tanpa kontrak yang bertulis.  Mereka bekerja kerana kemiskinan dan ingin membantu keluarga dan mengurangkan beban yang ditanggung oleh keluarga. Terdapat juga remaja bekerja kerana kemahuan sendiri dan ingin mencari pengalaman.  Apapun yang melibatkan remaja bekerja, bagi mengelakkan diskriminasi berlaku di tempat kerja, majikan dan pekerja haruslah merujuk kepada Ordinan Buruh (Sabah bab 67) serta beberapa akta lain di Malaysia seperti, Akta Keselamatan Sosial Pekerja (1969), Akta Kesatuan Sekerja (1959)  dan Akta (Penggajian) Kanak-Kanak dan Orang Muda (1966).    


 Akta Kesatuan Sekerja (1959) - Meskipun setiap buruh mempunyai hak untuk menjadi ahli kesatuan sekerja, terdapat satu peruntukan khusus yang mengawal keahlian pekerja muda. Menurut Seksyen 26(1), Akta Kesatuan Sekerja (1959), seseorang yang berumur 16 tahun ke atas tetapi belum mencapai umur 21 tahun boleh menjadi ahli kesatuan sekerja yang berdaftar melainkan adanya peruntukan yang berlawanan di dalam peraturan kesatuan sekerja. Sehubungan dengan itu, remaja termasuk dan boleh dilindungi dalam akta ini.  

Akta Keselamatan Sosial Pekerja (1969) - Akta Keselamatan Sosial Pekerja (1969) merupakan salah satu Akta yang memberi perlindungan berkaitan beberapa perkara di luar jangkaan kepada pencarum.  Sesiapa sahaja berwarganegara Malaysia yang digelar sebagai pekerja dan menerima upah tidak melebihi RM2000 boleh menjadi pencarum tanpa mengira umurnya dalam apa-apa bentuk industri yang disebut dalam Seksyen 2.  Ini bermakna pekerja remaja juga layak untuk menjadi pencarum PERKESO.    


Pengetahuan dan pematuhan undang-undang - Majikan dan pekerja di Sabah, seharusnya mengetahui dan mematuhi peruntukan undang-undang yang telah digubal bagi menangani masalah pengabaian hak pekerja remaja termasuk pekerja remaja migran.  Memang tidak dinafikan, ada segelintir majikan yang tidak mengetahui undang-undang mengenai pekerja remaja serta hak-hak mereka.  Terutama bagi majikan yang menjalankan perniagaan secara kecil-kecilan seperti kedai runcit di kampung-kampung.  Namun, ada juga majikan yang mengetahui perundangan yang melindungi remaja bekerja, tetapi pihak majikan tidak ingin  mengambil tahu dan tidak mahu mematuhinya.

Pemantauan Pihak Berkuasa - Keberkesanan undang-undang buruh dalam melindungi pekerja dapat dilihat menerusi keputusan kes Abdul Rahim bin Mohamad v. Kejuruteraan Besi dan Pembinaan Zaman Kini [1998] 4 MLJ 323.     Plaintif dalam kes ini telah mengalami kecederaan dalam masa kerjanya. Oleh kerana plaintif tidak didaftarkan sebagai pencarum PERKESO semasa kejadian tersebut, plaintif cuba menuntut kerugian daripada pihak majikan. Mahkamah memutuskan bahawa plaintif tidak boleh mengemukakan tuntutan sivil terhadap majikannya kerana plaintif merupakan orang yang diinsurankan (insured person). Keputusan yang sama juga turut dirujuk melalui kes  Liang Jee Keng v. Yik Kee Restaurant Sdn Bhd [2002] 2 MLJ 650.  Kes ini yang mengemukakan tuntutan atas kecederaan kerja yang dialami oleh seorang pekerja minor yang berumur 14 tahun 10 bulan terhadap majikannya telah ditolak oleh mahkamah. Alasan tuntutan tersebut ditolak adalah kerana plaintif merupakan orang yang diinsurankan walaupun tiada caruman dibuat oleh majikan. Oleh itu dia tidak boleh membuat tuntutan sivil berdasarkan Seksyen 31, Akta Keselamatan Sosial Pekerja.  
CADANGAN LANGKAH-LANGKAH YANG PATUT DIAMBIL


Pemantauan Terhadap Majikan - Bagi memberikan hak perlindungan terhadap pekerja migran orang muda atau remaja yang bekerja, Kerajaan hendaklah memantau dan menguatkuasakan undang-undang dengan lebih ketat ke atas majikan-majikan yang menggaji pekerja remaja yang bekerja di premis-premis mereka.  Pemantauan ini hendaklah meliputi semua aspek termasuklah apa sahaja yang telah ditetapkan di bawah Ordinan Buruh (Sabah Bab 67).  Majikan hendaklah mematuhi semua peruntukan Seksyen 72 hingga Seksyen 73(d) ordinan tersebut.  Mengikut peruntukan Seksyen 72(2) kanak-kanak hanya boleh digajikan dalam bidang pekerjaan yang sesuai dengan keupayaannya dalam perusahaan yang dijalankan oleh keluarga sahaja dan jika terlibat dengan hiburan awam, lesen daripada Pengarah Jabatan Tenaga Kerja  hendaklah diperolehi terlebih dahulu.  Bagi pekerja remaja pula, bidang pekerjaan yang sesuai adalah di kedai, pejabat, hotel, kilang, bengkel dan pekerja domestik.  Remaja atau orang muda juga tidak boleh diambil bekerja dalam industri hotel, rumah tumpangan, restoran atau kelab yang bukan diusahakan oleh keluarga sendiri.  Menurut Seksyen tersebut juga, waktu bekerja bagi pekerja remaja adalah tujuh jam dengan rehat tidak kurang dari 30 minit selepas 4 jam bekerja. Pekerja remaja tidak dibenarkan bekerja antara jam 8 malam hingga 6 pagi.  


Membasmi Kemiskinan - Bagi mengatasi pengabaian hak pekerja remaja adalah dengan membasmi remaja bekerja pada usia muda.  Untuk membasmi remaja bekerja pada usia yang terlalu awal adalah dengan membasmi kemiskinan, kerana kemiskinan adalah punca kenapa remaja bekerja. Sepertimana yang telah didedahkan, kemiskinan merupakan faktor utama yang menyebabkan remaja terpaksa bekerja.

Mengawal Kemasukan Pekerja Asing Remaja ke Sabah - Mengawal dan memantau kemasukan pekerja remaja asing dari luar negara akan dapat membantu pihak kerajaan mengatasi masalah-masalah jenayah yang melibatkan golongan remaja.  Namun larangan tersebut tidak perlu dilaksanakan dan dikuatkuasakan terhadap golongan professional, memandangkan golongan professional dari kalangan warga asing juga turut memberi sumbangan terhadap tahap produktiviti negara kita.




Mewujudkan Sistem Data Bank - Pengurusan tenaga kerja asing hendaklah sentiasa dikemaskini.  Sistem atau data bank perlu diwujudkan untuk mengawal kemasukan di mana atau sektor/syarikat mana mereka berkerja.  Ini adalah bagi mengawal bekerja melebihi tempoh yang ditetapkan. Penguatkuasaan juga perlu dipertingkatkan agar pekerja asing tidak lari atau berpindah tempat kerja tanpa kebenaran majikan dan pihak kerajaan.

Mengadakan Program Pendidikan dan Kesedaran - Bagi memastikan kanak-kanak serta remaja tidak terus bekerja di peringkat umur yang terlalu muda, adalah dicadangkan agar pihak kerajaan serta badan-badan sukarela dapat mengadakan kempen kesedaran menuntut ilmu.  Langkah ini bagi memastikan mereka mendapat pendedahan terhadap kepentingan untuk belajar berbanding terlibat dalam pekerjaan.  Pada pendapat mereka, pekerjaan akan memberi jaminan untuk masa hadapan.  Walaupun, pada hakikatnya, pendidikan merupakan salah satu aset untuk menjamin kehidupan yang cemerlang di masa hadapan.

KESIMPULAN

Secara keseluruhannya, kedatangan pekerja asing boleh mendatangkan faedah kepada negara asal mereka dan juga kepada negara penerima seperti Malaysia.  Negara asal dapat mengurangkan pengangguran dan kadar “under employment”, manakala negara penerima mendapat pekerja bagi menampung kekurangan pekerja dalam sektor-sektor ekonomi tertentu seperti pertanian, pembinaan, kilang dan perkhidmatan.  Walau bagaimanapun, kemasukkan pekerja asing terutama pekerja migran remaja/orang muda hendaklah dikawal bagi mengelakkan kemungkinan-kemungkinan masalah yang akan timbul seperti masalah sosial, jenayah dan sebagainya.  Penguatkuasaan juga perlu bagi mengelakkan berlakunya isu-isu pengabaian hak, diskriminasi dan penganiayaan terhadap  ”pekerja” migran orang muda Indonesia di Malaysia amnya dan di Sabah khasnya.

